
PEMBAYARAN GERAN DANA KANDUNGAN 
DIGITAL 
Kementerian Komunikasi dan Multimedia∗ 

Perkara Utama 

 Apa yang 
diaudit? 

• Pembayaran Geran Dana Kandungan Digital (DKD) yang
disalurkan oleh Kementerian Komunikasi dan Multimedia
(K-KOMM) kepada Bahagian Pembangunan Kandungan (BPK)
K-KOMM, Perbadanan Kemajuan Filem Nasional Malaysia
(FINAS) dan Perbadanan Ekonomi Digital Malaysia (MDEC).

Mengapa ia  
penting 

untuk  
diaudit? 

• Untuk menentukan sama ada pembayaran geran DKD mengikut
undang-undang, syarat perjanjian, garis panduan dan peraturan
kewangan yang berkuat kuasa.

 Apa yang 
ditemui 

Audit?  

• Secara keseluruhannya, berdasarkan skop Audit, terdapat
kelemahan dalam pembayaran geran DKD melibatkan
pembaziran dan kerugian wang awam berjumlah RM4 juta dan
pembayaran tidak teratur berjumlah RM7.31 juta. Perkara ini
berlaku disebabkan kelemahan pemantauan oleh K-KOMM
terhadap peraturan dan perjanjian yang berkuat kuasa.
Penemuan Audit adalah seperti berikut:

- pembayaran projek DKD tahun 2017 hingga 2019 berjumlah
RM4 juta gagal disiapkan setakat 31 Mei 2022;

- pembayaran DKD berjumlah RM3.25 juta sebelum projek
terdahulu diselesaikan;

- penyaluran DKD berjumlah RM4 juta kepada syarikat yang
mempunyai kepentingan dengan ahli Perbadanan atau
Jawatankuasa; dan

- pembayaran tidak teratur DKD berjumlah RM60,000 dan
penjualan hak penyiaran tanpa kelulusan.

∗ Kini dikenali sebagai Kementerian Komunikasi dan Digital 

1. LATAR BELAKANG

1.1. Dana Kandungan Digital (DKD) yang diperkenalkan pada bulan April 2015 
merupakan kesinambungan kepada Dasar Industri Kreatif Negara. DKD adalah platform 
untuk menyatukan industri kandungan kreatif melalui badan penyelarasan berpusat dan 
memacu potensi industri kreatif secara menyeluruh. Objektif DKD adalah untuk 
menjadikan industri kandungan kreatif sebagai sumber ekonomi berpendapatan tinggi 
yang berdaya saing, berdaya maju, berdaya tahan dan sentiasa relevan. Industri 
kandungan kreatif merangkumi pembuatan filem, drama, dokumentari, Public Service 
Announcement (PSA), program televisyen atau Over The Top (OTT) serta kandungan 
kreatif digital seperti animasi, permainan digital, seni visual, media baharu dan muzik. 

1.2. Kementerian Komunikasi dan Multimedia (K-KOMM) telah melantik Unit Muzik, 
Bahagian Pembangunan Kandungan (BPK) K-KOMM, Perbadanan Kemajuan Filem 
Nasional Malaysia (FINAS) dan Perbadanan Ekonomi Digital Malaysia (MDEC) sebagai 
agensi pembayar untuk menyalurkan DKD kepada penerbit, penggiat industri, pengkarya, 
penulis, belia dan graduan lepasan institusi pengajian tinggi. K-KOMM bertanggungjawab 
untuk merancang, menyelaras, memantau dan menilai pelaksanaan DKD.  

1.3. Fungsi FINAS dalam melaksanakan objektif DKD antaranya adalah untuk 
memudahkan dan menggalakkan penggiat industri dalam penghasilan, penerbitan serta 
penyebaran kandungan kreatif yang berdaya cipta tinggi dan berupaya dipasarkan di 
pasaran tempatan dan antarabangsa. Fungsi MDEC dalam melaksanakan objektif DKD 
pula bertujuan untuk membangunkan ekosistem yang mampan bagi mencipta peluang 
pekerjaan, perancangan perniagaan dan pengembangan pasaran. 

1.4. K-KOMM telah menerima DKD berjumlah RM160 juta melalui Rancangan Malaysia 
Ke-11 (RMKe-11) bagi tempoh lima tahun dan sejumlah RM120.30 juta telah dibuat 
pembayaran kepada agensi pembayar. Bagi RMKe-12 pula, K-KOMM telah menerima 
RM53.60 juta dan sejumlah RM32.40 juta telah dibuat pembayaran kepada agensi 
pembayar. Butiran adalah seperti dalam Jadual 5.1. 

∗ Kini dikenali sebagai Kementerian Komunikasi dan Digital 

Kementerian Komunikasi Dan Multimedia∗

Apa yang 
disyorkan 

Audit? 
 

 • Pihak Audit mengesyorkan perkara seperti berikut:  
 

- K-KOMM perlu mempertingkatkan pemantauan terhadap 
akta, syarat dan garis panduan DKD. Penilaian permohonan 
perlu dilakukan dengan lebih teliti dan berhati-hati bagi 
memastikan pemohon mematuhi akta, syarat dan garis 
panduan DKD;  
 

- pemantauan terhadap syarikat yang menerima DKD perlu 
dipertingkatkan bagi memastikan projek disiapkan dalam 
tempoh masa dan mengikut syarat yang ditetapkan; dan 
 

- memastikan penjualan hak penyiaran kepada pihak luar 
dikawal dan sekiranya dibenarkan, perkongsian hasil jualan 
perlu ditetapkan. 

